
Siunissamut isigaluni pisariaqartitat aallaavigalugit ulluunerani paaqqinnittarfinni 

atorfinitsitsinernut, ilinniartitaanernut, pikkorissaaqqinnernut ilinniarsimasunillu sulisunik 

attatiinnarsinnaanermik qulakkeerinninnissaq siunertaralugu UPA 2017-imi periusissanut 

iliuuserisaassanullu pilersaarummik saqqummiussinissamik Naalakkersuisut 

peqquneqarnissaannik Inatsisartut aalajangiiffigisassaannik siunnersuut. 

(Inatsisartunut ilaasortaq Peter Olsen, Inuit Ataqatigiit) 

 

Inatsisartunut ilaasortap Peter Olsenip inatsisartunut aalajangiiffigisassanngortitaanut Siumumiit 

imaattumik oqaaseqaateqassaagut: 

Inatsisartunut ilaasortap siunnersuuteqarnermini saqqummiussinermini ilaatigut eqqaasaa: 

“Meerartavut tassaapput pisuussutitta annerpaartaat erlinnarnerpaartaallu.” Taamak oqarneq 

Siumumiit isumaqatigilluinnaratsigu oqaatigissavara. Taamaattumillu Siumumiit meerartatta 

pitsaasumik aammalu inerikkiartorluarfiusumik peroriartortinnissaat sulissutigiuaratsigu 

oqaatigissavara. 

 

Soorlu qulequttami qaqinneqartumi takuneqarsinnaasutuut siunnersuuteqartup sammivai 

ulluunerani paaqqinnittarfinni sulisoqarnerup iluani pitsaasumik sinaakkutassiornissamut 

periusissiamik aappaagu upernaakkut inatsisartut ataatsimiinnissaannut naalakkersuisut 

pilersaarummik suliaqarsimanissaannik peqquneqassasut. Siumumiit siunnersuut ilalerparput. 

Kisiannili maluginiarparput naalakkersuisup akissuteqaammini eqqaagaa aappaagu ukiaanerani 

ataatsimiinnermi qaqinneqassappat orniginartinnerullugu, peqqissaartumik aammalu akuutitsisumik 

Naalakkersuisut suliaqarnissaat qulakkeerumallugu. Tamanna Siumumiit ilaleratsiguttaaq 

oqaatigissavara. 

 

Meeraanermi ukiut inuuffiusut siulliit oqaatiginiarneqartarpoq inuunerup qanoq innissaanut 

aalajangiisuukkajuttartut, taamaattumik Siumumiit pingaarluinnartutut isigaarput ukiut 

ilikkallorissutsimik peqarfiusut nalaanni meeqqap pitsaasunik sinaakkusersorneqarnissaanut 

pisinnaatitaaffimminik atortitsivigineqarsinnaanissaa. Taamatuttaaq tassani ulluunerani 



 

 

paaqqinnittarfiit pingaaruteqarluinnartumik inissisimaffeqartarsinnaanerat siumumiit 

eqqumaffigigatsigu oqaatigissavara. 

 

Taamatuttaaq Siumumit pingaartittuakkatta ilaat eqqaalaarusunnanngittuunngilaq; tassa 

ilikkarluarsimassutsip aammalu ilinniarluarsimassutsip inerikkiartornermi meeraarannguunermiit 

ilinniarneqartalernerata aalluttuarnissaa. Taamaattumik siunnersuuteqartoq siunnersuuteqarnermini 

nassuiaateqarluni oqaaseqarnerani Siumumiit ilalerusupparput, ima oqarmat: “ meerartatta inuttut 

piginnaasatigullu ineriartuutigisinnaasaannik tunniussaqarsinnaasut” uani Ulluunerani 

paaqqinnittarfinni sulisut piginnaasassaat ersarilluinnartumik taaneqartoq Siumumiit taperserparput. 

Naggataatigut Siumumiit qutsavigiumavagut meerartatsinnik ulluunerani paaqqutarinnittartut 

ilinniarsimasuusut ilinniarsimasuunngitsullu. Taakkuuppummi nunatsinni angajoqqaarpassuit 

nunarput sullillugu suliniarnerini ikorfartuutaaqisut. Taamatuttaaq Meerartatta pitsaasumik 

sinaakkutaqarlutik perornissaannut assorooqataasut sinaakkusisseeqataasullu. 

Taamaattumik Siumumiit siunnersuuteqartoq qutsavigiumavarput. 

 

Taamaalillutalu siunnersuut immikkoortoq 97 taperserparput, aammalu Naalakkersuisut 

kajumissaarutaat UKA2017-imi saqqummiussinissap ullulerneqarnissaa ilalerparput. 

Immikkoortullu matuma aappassaaneerneqartinnani kultureqarnermut ataatsimiitsitaliamut 

suliassanngortinnissaa Siumumit inassutigaarput. 

 

Ineqi Kielsen 

Siumut 

 

 


